
ਬੱਤੀ ਦੀ ਥਾਂ ਆਂਦਰ ਬਲਦੀ






ਬੱਤੀ ਦੀ ਥਾਂ ਆਂਦਰ ਬਲਦੀ, 

ਤੇਲ ਦੀ ਥਾਂ ਮੇਰੀ ਚਰਬੀ ਢਲਦੀ। 

ਇਸ ਦੀਵੇ ਦੇ ਨਾਲ ਭਲਾ ਦੱਸ, 

ਕਿਹੜਾ ਜੱਗ ਰੁਸ਼ਨਾਓਗੇ? 

ਜਬਰ ਜ਼ੁਲਮ ਦੀ ਮੂਰਤ ਬਣਕੇ, 

ਤੁਸੀਂ ਹੀ ਚੇਤੇ ਆਉਗੇ।



ਬਲਦੀਆਂ ਸੜਕਾਂ ਸਿਖ਼ਰ ਦੁਪਹਿਰੇ। 

ਮੀਟ ਗਏ ਅੱਖਾਂ ਅਦਲ ਕਟਹਿਰੇ। 

ਹਾਕਮ ਬਣ ਗਏ ਗੁੰਗੇ ਬਹਿਰੇ। 

ਜਦੋਂ ਕਿਤੇ ਵੀ ਟਾਇਰ ਬਲੇਗਾ, 

ਆਪੇ ਤੋਂ ਘਬਰਾਓਗੇ। 

ਮਨ ਦੀ ਏਸ ਕਚਹਿਰੀ ਕੋਲੋਂ, 

ਬਚ ਕੇ ਕਿੱਧਰ ਜਾਓਗੇ?



ਚੜ੍ਹਦੈ ਹੁਣ ਵੀ ਜਦੋਂ ਨਵੰਬਰ। 

ਜਾਪੇ ਧਰਤੀ ਕਾਲਾ ਅੰਬਰ। 

ਸੋਚ ਸੋਚ ਕੇ ਜਾਵਾਂ ਠਠੰਬਰ। 

ਜਿੰਨ੍ਹਾਂ ਘਰਾਂ ਦੇ ਦੀਵੇ ਬੁਝ ਗਏ, 

ਮੁੜ ਕੇ ਕਿਵੇਂ ਜਗਾਓਗੇ?



ਸੱਜਣਾ! ਤੂੰ ਚੰਗੀ ਨਾ ਕੀਤੀ। 

ਭਗਤ ਕਹਾਵੇਂ ਮਨ ਬਦਨੀਤੀ। 

ਨਾ ਜਗਦੀਸ਼ਰ ਉਲਟੀ ਰੀਤੀ। 

ਚਿੱਟੇ ਵਸਤਰ ਹੇਠ ਭਲਾ ਦੱਸ, 

ਕਾਲਖ ਕਿਵੇਂ ਛੁਪਾਓਗੇ?

